
FORORD

Bryggen i Bergen er eitt av fem norske
kulturminne som står på UNESCO si liste
over verdas kultur og naturarv. Dei andre
er Røros, Urnes stavkyrkje, Vegaøyane og
helleristningane i Alta.
Hovudgrunngjevinga til at Bryggen kom
med på Verdsarvlista i 1979  er byggeskik-
ken som representerer ein nordeuropeisk
urban bygningstradisjon som har røter i

mellomalderen og at ein her har den einaste gjenverande del av eit han-
seatisk kontor. Ein plass på Verdsarvlista plasserer Bryggen mellom
andre kjende monument som Den Kinesiske Mur, Keopspyramiden i
Egypt og Akropolis i Hellas. Den Norske stat har ved ratifisering av
UNESCO – konvensjonen forplikta seg til å verne, bevare og formidle dei
verdiane ein har på Bryggen. Med dette har vi tatt på oss eit stort ansvar.
Eit ansvar som vi tek på alvor.

Som del av den statlege oppfølginga av verdsarvkonvensjonen vert
det gjennomført evalueringar av verdskulturminna av uavhengige
ekspertar kvart sjette år. Staten har engasjert ICOMOS (International
Council On Monuments and Sites) til å gjere denne evalueringa av
Bryggen i 1994 og 2001. For å møte dei utfordringane som låg i oppfølginga
av tilrådingane frå ICOMOS-evalueringa tok Hordaland fylkeskommune på
seg ansvaret for å lage ein forvaltningsplan for Verdskulturminnet Bryggen.
Hordaland Fylkeskommune har med delegasjon av ansvar og mynde
etter Kulturminnelova hatt tilsynsansvar med bygningsmassen i
Verdskulturminnet Bryggen fram til 1. februar 2004 då Byantikvaren i
Bergen Kommune tok over. Forvaltningsplanen som her ligg føre er
arbeidd fram i Kultur og idrettsavdelinga i Hordaland Fylkeskommune i
samarbeid med representantar frå Byantikvaren, Bryggen Private
Gårdeierforum, Stiftelsen Bryggen, og Riksantikvaren-distriktskontor
vest. Det nære samarbeidet mellom forvaltningspartane har vore ein
føresetnad for at planen skulle få det rette forhold mellom bevaring av
kulturminnet og utvikling av Bryggen som ein levande bydel i Bergen
sentrum. Forvaltningsplanen er eit viktig verkemiddel for å få gjennom-
ført tilrådingane og skal gje overordna rammer for det vidare arbeidet.
Den skal ta føre seg dei viktigaste problemstillingane vedrørande sik-
ring, istandsetting, vedlikehald og formidling på og inneheld retnings-
linjer om nødvendige tiltak og ansvarsforhold. Dette vil vere ein viktig
reiskap for alle som er involverte arbeidet med å verne, bevare og for-
midle verdiane i dette unike kulturminnet.

T O R I L L  S E L S V O L D  N Y B O R G
F Y L K E S O R D F Ø R E R  

H O R D A L A N D  F Y L K E S KO M M U N E



INNLEIING:

Bakgrunn 

Bryggen i Bergen; grunnen, fundamenta og bygningane, er i dag freda
etter Kulturminnelova (1978), men vart første gang freda etter “Lov um
bygningsfreding” i 1927

Bryggen vart tatt med på UNESCO si liste over verdskulturminne i
1979. “Konvensjonen om bevaring av verda si kultur og naturarv” vart
vedteken 16. november 1972 på UNESCO si generalforsamling, og ratifi-
sert av Noreg 12. mai 1977. Konvensjonen omhandlar bevaring av kultur
- og naturarv som har framståande universell verdi frå eit historisk,
kunstnarleg, vitskapleg eller estetisk synspunkt, og er tufta på to hovud-
prinsipp:

1. Det er det einskilde land som har hovudansvar for å sikre dei
delane av verdsarven som ligg på landet sitt territorium.

2. Alle land som har ratifisert konvensjonen godkjenner at det
internasjonale samfunn har plikt til å samarbeide for å sikre
bevaring av ein arv som alle har del i.

ICOMOS (International Council on Monuments and Sites) kom med føl-
gjande grunngjeving ved nominasjonen I 1979: ‘In its present form, fol-
lowing the 1702 fire, Bryggen, a harmonious ancient quarter, illustrates
the use of space in a quarter of Hanseatic merchants. It is a type of
modern “fundaco” unequalled by even Lübeck and Novgorod’. Bryggen
vart difor ført opp på verdsarvlista etter kriterie 3, etter “Operational
guidelines for the Implementation of the World Heritage Convention”,
artikkel 24 (a):

(iii) bear a unique or at least exceptional testimony to a civiliza-
tion or cultural tradition which has disappeared.
Under evalueringa i 1993 vart det lagt fram forslag om at kriteria
4 og 5 skulle vurderast som relevante:

(iiii) be an outstanding example of a type of building or architec-
tural ensemble or landscape which illustrates (a) significant
stage(s) in human history.

(iiiii) be an outstanding example of traditional human settlement
or land use which is representative of a culture (or cultures),
especially when it has become vulnerable under the impact of
irreversible change; or, in exceptional circumstances or in con-
junction with other criteria.

Før ein eventuell renominasjon vert sett i verk vil ein sjå til at desse
omgjevnadane vert verna innanfor dei lovheimlar ein har i plan -
og kulturminnelovgjevinga.



I World Heritage Convention vert det i artikkel fem påpeika at verds-
arven skal integrerast i alminneleg planleggjing, ha gode organisato-
riske tilhøve, vere stimulert av vitskapeleg og teknisk aktivitet og
forsking, stetta av juridiske, vitskapelege, økonomiske og administrative
tiltak og fremja gjennom oppretting av regionale senter for utdanning
og formidling.

Forvaltningsplanen er forma ut frå denne overbygninga, og skal sikre
dei omsyna som vert nemnd i konvensjonen.

Mål for forvaltningsplanen

Forvaltningsplanen skal vere ein reiskap for å sikre ei best mulig beva-
ring av Verdskulturminnet Bryggen slik at dei kulturelle ressursane kan
overleverast til komande generasjonar mest mulig intakt.
Forvaltningsplanen skal seie noko om sjølve kulturminnet og presisere
kva typar verdiar som skal bevarast. Planen tek opp forvaltningsmessige
og administrative tiltak og korleis desse skal setjast i verk. Dette vil vere
eit viktig rammeverk for alle som deltek i arbeidet og vil gje eit heilt
naudsynt supplement til eksisterande struktur av lover og føresegner. 

Forvaltningsplanen er eit avtaledokument som byggjer på ei felles for-
ståing av kva verdiar ein har i Verdskulturminnet Bryggen og korleis
desse skal forvaltast. Følgjande parter har forplikta seg til å arbeide for
målsettingane i forvaltningsplanen:

Bryggen Private Gårdeierforum

Stiftelsen Bryggen

Riksantikvaren, distrikskontor Vest

Byantikvaren i Bergen

Hordaland Fylkeskommune

